АҒАСТАР ТУРАҺЫНДА ЙОМАҠТАР 


Минең йомаҡ – 
Тәбиғәт-әсәнән ҡоймаҡ, 
Яуаптары – уймаҡ, 
Уйлап ҡына әйтеп ҡуймаҡ. 

Сайыр ағыҙып илай, 
Шиғырҙар, йырҙар тыңлай. 
«Күлдәгем энәле – йәшел 
Ҡышын һәм йәй көнө, – ти, – 
Бер көн байрам итер өсөн, 
Зинһар, киҫмә мине», – ти. 
Уны уратыр бейеүсе, 
Уны уратыр йырсы, 
Ул беҙҙең йәшел … /шыршы/

Әйтерһең, һары төймә, 
Тамырын өҙә күрмә, 
Үт ҡыуығың ауырыһа, 
Гелән һыҙланып йөр(ө)мә 
Төнәтмәһен яһап эс, 
Шунда килер һиңә көс! /еҙ төймә/

Һындырмағыҙ ҡосаҡлап, 
Тиреп кенә йыйығыҙ. 
Хуш еҫ биреп бешһен, тиеп, 
Мейестәргә ҡуйығыҙ. 
Әйткәндәй турғай, сәпсек: 
«Китмәйем, илдә ҡалам, 
Сөнки бында беҙҙең өсөн 
Ҡышын аллана …». /балан/

Буй-һыны бигерәк зифа, 
Башҡортостанда үҫә. 
Яҙғы ташҡын – тамсыла 
Йәштәренә мансыла. 
Яраламаһын һис кем 
Үҙенең йәшел дуҫҡайын. 
Урман булып шаулаһын 
Беҙҙең ерҙә … . /аҡ ҡайын/ 

Һәр яҙ һайын, килендәй, 
Ап-аҡ күлдәген кейә. 
Шундай наҙлы – һыуыҡтарҙа 
Үҙенә ҡырау тейә. 
Һындырмасы сәскәләрен, 
Ташыма ҡосаҡ-ҡосаҡ, 
Шунда ғына емештәрен 
Тирерһең услап-услап. 
Мул уңыш бирһен һәр йыл 
Ҡара емешле … . /муйыл/

Сәтләүеге сеүәтәлә, 
Үҙе хәс тә бәһлеүән. 
Уны һындырмам, теймәм, 
Шаулаһын, үҫһен … . /имән/ 

Мең һанат, мең һалдат,
Һәр һалдатта мең ҡанат. /урман/

Ҡарап торһаң, йәне юҡ,
Тупраҡ ашай, һыу эсә,
Үҙе юғары үҫә. /ағас/

Яҙын яҙыла, көҙөн йыйыла.
Йәй һыуына, ҡыш йылына. /ағас/

Йәм-йәшел йәйен,ҡышын да, 
Энәһе күп ботаҡта. 
Ул төҙәнә беҙгә килеп 
Яңы йылда ҡунаҡҡа. /шыршы/ 

Йәшел төҫлө кейемдәрен 
Кейеп тора ағайҙар. 
Йәйҙәр үтә, көҙҙәр үтә - 
Һис бер уны һалмайҙар. /шыршы/ 

Бер ағаста мең ҡара. /муйыл/ 

Уңмай көндә - ҡояшта, 
Йәшел була ул ҡыш та. 
Оҙон буйлы бер ағай – 
Күпте күргән ... . /ҡарағай/ 

Ул хас бойҙай орлоғо – 
Шундай ғына ҙурлығы. 
Етһен әле йәй генә - 
Ул япраҡҡа әүерелә. /бөрө/ 

Суҡ толомло, аҡ һынлы, 
Гел һөйкөмлө, яғымлы. 
Сағылда табып яйын 
Сәләмләй килгән һайын. /ҡайын/ 

Йәй ҙә йәшел, ҡыш та йәшел 
Тауҙа ла, урманда ла. 
Ултыра уртала илап 
Ҡыш байрам ҡорғанда ла. /шыршы/ 

Майҙа ап-аҡ күлдәкле, 
Унан йәшеллек кейә. 
Ҡарайғас шул күлдәге, 
Башҡайын түбән эйә. /муйыл/ 

Гел бейеккә, гел киңлеккә әйҙәр, 
Йәмле булыр унан өйҙәр-өйҙәр, 
Өй аҫтына һалһаң, йөҙ йыл түҙәр, 
Ныҡ кешене уның кеүек тиҙәр. /имән/ 

Күлдәктәре аҡ ҡына, 
Бөҙрә уның сәстәре. 
Бысаҡ тейҙеме яҙын, 
Сәсрәп сыға йәштәре. 
Тик яраламаһын һис кем 
Матур йәшел дуҫҡайын. 
Урман булып шаулаһын 
Беҙҙең ерҙә аҡ. /ҡайын/ 

Аҡ кейемен кейгән 
Йәшел суғын элгән. /ҡайын/ 

Ирендәрҙе күгәртә, 
Ҡан баҫымын үҙгәртә. 
Яҙын, әйтерһең, кәләш, 
Көҙөн – көп-көрән ... . /миләш/ 

Урамдарҙа йәй бураны, 
Ап-аҡ иткән йорт-ҡураны. /тирәктәр/

Инәһе тулғана - 
Балалары ҡул саба. /уҫаҡ/

Тышы һоро, эсе һары,
Тырт итә, мырт итә,
Һыу буйында көн итә. /ерек/








































АҒАСТАРҘЫ ТАНЫРҒА ӨЙРӘНӘЙЕК
Ағас — олондан һәм япраҡлы сатырҙан торған типик формалағы үҫемлек.
Ағастар япраҡ төрҙәре буйынса ылыҫлы һәм киң япраҡлыларға бүленәләр. Ылыҫлылар ғәҙәттә ылыҫтар йәки энәләр тип аталған ҡаты, мәңге йәшел, энәгә оҡшаш йәки тәңкәле япраҡтары менән айырылып тора, тубырсыҡ йәки еләк (артышта) барлыҡҡа килтерәләр. Был төркөмгә ҡарағай, шыршы, ҡарағас һ.б. инә. Киң япраҡлы ағастарҙың яҫы һәм киң япраҡтары бар — уларҙың ҡалынлығы оҙонлоғона һәм киңлегенә ҡарағанда күпкә кәмерәк, ғәҙәттә йылына бер тапҡыр ҡойола. Киң япраҡлы (йәки ябайыраҡ япраҡлы) ағастар ғәҙәттә сәскә аталар һәм емеш бирәләр.
Был төркөмгә саған, имән, йүкә һ. б. ҡарай.
Япраҡтарҙың төрөнә ҡарап синыфланыуҙан тыш, япраҡтарының ағаста тороу ваҡытына ҡарап япраҡ ҡойоусыларға һәм мәңге йәшелдәргә бүленәләр. Япраҡ ҡойоусы ағастар билдәле бер тәртиптә япраҡ ҡатламын алмаштыра: ағастағы бөтә япраҡтар ҙа йәшел төҫөн юғалта һәм ҡойола, ҡышын ағастар япраҡһыҙ тора, яҙын бөрөләрҙән яңы япраҡтар үҫеп сыға. Мәңге йәшел ағастарҙа аныҡ ҡына япраҡ ҡатламын алмаштырыу ваҡыты юҡ: йыл әйләнәһенә ағаста япраҡтар була, улар бер юлы ҡойолмай, әкренләп кенә ҡойолоп алмашына бара.
Ағастар, үрҙә әйтелгәндәрҙән тыш, башҡа төрлө сифаттары буйынса ла бүленә: мәҫәлән, емеш биреүсе ағастар (уларҙың емештәрен кеше аҙыҡ сифатында ҡуллана), ҡиммәтле (улар сәнәғәт кәрәк-яраҡтарында ҡулланыла), карап төҙөүгә яраҡлы (карап төҙөгәндә ҡулланыла), тропик (уларҙың таралыу ареалы экваторҙан йыраҡ түгел ерҙә үтә), төньяҡ (уларҙың таралыу ареалы экваторҙан йыраҡта үтә) һ.б.
Ағастарҙың тәбиғәттә уйнаған роле баһалап бөткөһөҙ. Шуға күрә балаларыбыҙҙы уларҙы танырға һәм һаҡларға өйрәтәйек.


Дерево - ағас 
Деревья – ағастар 
Акация - сәрүәр 
Береза - ҡайын 
Вяз - ҡарама 
Дуб - имән 
Ель - шыршы 
Ива (верба) - тал 
Ильм - йыла 
Калина - балан 
Клен - саған 
Липа - йүкә 
Лиственница - ҡарағас 
Ольха - ерек 
Осина - уҫаҡ 
Рябина - миләш, мышар 
Сосна – ҡарағай 
Тополь - тирәк 
Черемуха - муйыл 
Яблоня - алмағас 
Ясень - дардар, ҡорос ағас

























АҒАСТАР ТУРАҺЫНДА ШИҒЫРҘАР 


САҒАН 
Ҡыҙғылт һары япраҡтарын 
Ергә ҡоя аҡ саған, 
Ҡаҙҙ ҡыҙыл тәпәйенә 
Улар бигерәк оҡшаған. (С.Муллабаев) 

МУЙЫЛ 
Баҡсабыҙ йәме — 
Суҡтан-суҡ муйыл, 
Ап-аҡ сәскәгә 
Төрөндө быйыл. 
Йәй көндәрендә 
Мул уңыш бирә. 
Тәлгәшен алып 
Биҙрәгә тирәм. 
Суҡ муйылымдың 
Емеше беште, 
Тәмлекәстәре 
Усыма төштө. 
Бала саҡ мәле — 
Ҡараҡай муйыл, 
Йөрәгемдә һин 
Мәңгегә уйыл!  (М.Тайсина) 

ЙӘШ ИМӘН 
Тәҙрәм алдында 
Үҫә йәш имән. 
Һалҡындыр уға, 
Инде ҡыш килгән. 
Һары япраҡтар 
Һибелгән ергә. 
Йәш ботаҡтары 
Бөгөлгән ергә. 
Әйтерһең, улар 
Илаша шулай. 
Ҡыҙғанып уны, 
Өндәштем былай: 
- Дуҫҡайым, - 
тинем, - 
Ҡыйындыр, беләм, 
Тартышып йәшәү 
Ел-дауыл менән. 
Имәнем шул саҡ 
Турайып баҫты 
Һәм ғорурланып 
Бер серен асты: 
- Ел-дауылды, - ти, 
Бер ҙә күрмәһәм, 
Йәш сағымдан уҡ 
Нығып үҫмәһәм, 
Булмаҫ ҡеүәтем... (С.Әлибай) 

ШЫРШЫҠАЙ 
Яңы йыл әле етмәгән, 
Тышта тыуа октябрь. 
Ә шыршыҡай ҡупшыҡайға 
Күрәһең был барыбер. 
Биҙәнгән дә, төҙәнгән дә, 
Хас байрамса кейенгән. 
Бәрхәт йәшел күлдәк кейгән, 
Тубырсыҡтарын элгән. 
- Ҡайҙа йыйындың шыршыҡай, 
Бөгөн ниндәй йәмле һин! 
- Башҡа ағастар биҙәнгән, 
Мин уларҙан кәмме ни?  (Г.Муллабаева) 

ҠАРАҒАС МЕНӘН ШЫРШЫ 
Ҡарағас, ҡарағас, 
Энәле, ҡупшы ағас. 
Яңы йылда биҙәп ҡуйҙыҡ, 
Шыршылыр, тип уйлағас.  
Ҡарағас, ҡарағас, 
Энәле йәшел ағас. 
Шыршы түгеллеген белдек, 
Ипләберәк ҡарағас. 
Ҡарағас, ҡарағас, 
Шыршыға оҡшаш ағас. 
Ә айырма нимәлә һуң, 
Ағастарҙың серен ас. (Г.Юнысова) 

ҠЫҘЫЛ МИЛӘШ 
Шыршылар артына боҫоп 
Күҙәтә беҙҙе миләш. 
Күрмәйҙәр, тип уйлай инде, 
Беҙ машинала елгәс. 
Светофорҙың ҡыҙыл төҫө 
Күренгән кеүек алыҫ. 
Ул да балҡып янып тора, 
Йәшерә алмай ылыҫ. (Г.Муллабаева)

МӘРЙЕН 
Ҡыҙыл балан тиреп йыйҙым, 
Аҡ епкә теҙеп ҡуйҙым. 
Матур мәрйен килеп сыҡты, 
Муйынға элеп ҡуйҙым. 
Көнләшеп ҡарайҙар ҡыҙҙар: 
-Ҡайҙан,-тип,-уны алдың? 
-Көҙҙөң матур бүләге был, 
Мин бит урманда булдым. (Г.Муллабаева) 




ШЫРШЫ ТУРАҺЫНДА ШИҒЫРҘАР 


ШЫРШЫ 
Беҙҙең шыршы балҡып тора, 
Ай-һай матур биҙәнгән. 
Йәйғор кеүек сулпылары 
Төшөп тора иҙәнгә. 
Бөгөн шыршы балҡып тора 
Бүлмәләрҙә, өйҙәрҙә. 
Ул бейеп китер һымаҡ 
Беҙ уйнаған көйҙәргә. 
(С.Әлибаев) 

ҠЫУАНЫС 
Өйөбөҙҙөң иң түрендә 
Балҡый йәшел шыршыбыҙ. 
Күлдәгендә тәтәй шарҙар, 
Энәлекәй ҡупшыбыҙ. 
Төрлө төҫтә баҙлауыҡтар 
Йылпылдап янып китһә, 
Күҙҙәренән нур бөркөлөп, 
Ҡустым сәпәкәй итә. 
Ул бит быйыл беренсегә 
Күрә шыршы уттарын. 
Ҡупшыҡай янына теҙә 
Машинаһын, аттарын. 
Кескәй ҡулдарын күтәрһә, 
Тәтәйҙәр китә сыңлап. 
Ҡустымдың ҡыуанысынан 
Шыршыбыҙ тора йырлап. 
(М.Тайсина) 

ШЫРШЫ ӨЛӘСӘЙ 
Итәктәрен әберкәләп, 
Тәңкәләп, 
Ылыҫтарын шәмдәй тотоп 
Шәмдәлләп, 
Матур-матур тубырсығы 
Туптырҙап, 
Ҡупшыланып, күкрәк киреп, 
Тыпырҙап, 
Баҡсабыҙҙы нурлап тора 
Шыршыҡай, 
Үҙе көйсө, бейеүсе лә, 
Йырсыҡай! 
Алҡа, мәрйен таҡҡан, гүйә, 
Өләсәй, 
Таҡмаҡ әйтеп, әйһәйҙүкләп 
Көлә, шәй! 
(Т.Искәндәриә) 



ШЫРШЫ 
Шыршы матур, шыршы матур, 
Шыршы һәр саҡ йәм-йәшел. 
Энәләрен ҡоймай бер ҙә, 
Һәр ваҡытта йәп-йәш ул. 
Шыршы тағы матурлана, 
Уйынсыҡтар тағылһа. 
Аллы-гөллө нурға сума, 
Киске уттар ҡабынһа. 
Шыршы матур биҙәкләнһә, 
Ҡыш бабай ҙа ярата. 
«Ҡотло булһын Яңы йыл!» – тип 
Беҙгә бүләк тарата. 
(Ҡ.Даян) 

ҠУПШЫҠАЙ 
Уның урыны – 
Байрам түрендә. 
Ул бөгөн, ай-һай, 
Матур күренә. 
Толобо йәшел, 
Сыбар нағышлы. 
Ялтыр сылбырҙар – 
Уның ҡайышы. 
Башына кейгән 
Йондоҙ түбәтәй. 
Был ҡупшыҡайҙы, 
Йәгеҙ, кем әйтә? 
(Л.Абдуллина) 

ЁЛКА 
Ёлканың иң осона 
Ҡып-ҡыҙыл йондоҙ ҡуйҙым. 
“Яҡын барма, ватырһың”, - тип 
Филемде ҡаты тыйҙым. 
(Д.Талхина) 

ЁЛКА БАЙРАМЫНДА 
Йырланыҡ та бергәләп, 
Бейенек тә бергәләп. 
Уйындар ҙа уйнаныҡ 
Елкабыҙҙы тирәләп. (Ә.Таһирова) 

ШЫРШЫ 
Беренсе булып урмандан 
Килде байрамға шыршы. 
Уйынсыҡтар ҙа эленгәс, 
Бөгөн ул ниндәй ҡупшы. 
Иң бейектә йондоҙ яна, 
Шыршыбыҙға йәм биреп. 
Ҡыш бабай аҙашмай килер 
Яҡты йондоҙҙо күреп.
